
Frá skólastjóra 
 

Ágætu lesendur. 
 

Mig langar að minnast á fyrirlestur sem Hörður Oddfríðar-
son frá SÁÁ var með fyrir foreldra í 9. og 10. bekkjunum 
18. apríl. Áður hafði Hörður verið með fyrirlestur fyrir 
nemendur og í fyrirlestri sínum með foreldrum sagði hann 
frá því sem hann sagði nemendum og deildi með foreldrum 
hver viðbrögð þeirra voru. Það hefur mikið áunnist í for-
vörnum gagnvart fíkniefniefnum á undanförnum rúmum 
áratug. 1997 höfðu 38% nemenda í 10. bekk á landinu 
orðið ölvuð síðustu 30 daga áður en könnunin var gerð en 
2012 voru þetta 7% nemenda. Á sama árabili fór hass-
neysla í 10. bekk úr 13% niður í 3%. Daglegar reykingar 
fóru úr 21% í 3% á þessum tíma hjá 10. bekkingum. Það er 
því enn verk að vinna og mikilvægt að allir fylgist vel með. 
Sérstakar áhyggjur hafa rannsakendur og foreldrar af 
fyrstu árunum í framhaldsskóla þar sem verulega bregður 
til verri vegar. Ég hvet alla til að kynna sér aðgengilegar 
skýrslur á heimasíðu Rannsókna og greiningar. 
 

Nú eru Ólafsdagar afstaðnir og vona ég að foreldrar hafi 
skoðað heimasíðuna þar sem er að finna ljósmyndir frá 
starfinu. Myndir segja stundum meira en mörg orð. Starfið 
var fjölbreytt, bæði vísindi og listsköpun eins og greint er 
frá á öðrum stað. Ólafsdagar voru gefandi og ríkti mikil 
vinnugleði meðal nemenda.  
 

Að gefnu tilefni vil ég hvetja alla foreldra til að brýna fyrir 
börnunum að fara eftir reglum um notkun farsíma og um 
meðferð eigin verðmæta. Skólinn getur ekki borið ábyrgð á 
verðmætum sem nemendur koma með í skólann svo sem 
farsímum. Það er sem betur fer afar sjaldgæft að verðmæti 
hverfi í skólanum en það kemur fyrir. Það eru dæmi um að 
nemendur séu með mjög verðmæta síma sem kosta allt að 
100 þúsund krónur og þar yfir. Nýlega var svona verð-
mætum síma stolið í yfirhöfn á gangi skólans. Það sem 
hægt er að gera við slíkar aðstæður er að reyna að ná til 
allra sem voru á svæðinu. Rætt er við bekki og einstaka 
nemendur og höfðað til samvisku ef vera kynni að einhver 
sem hlustar eigi hlut að máli og sjái sig um hönd. Slíkt 
hefur gerst sem betur fer. Í einum bekknum sem skólastjóri 
kom í geymdi meirihluti nemenda síma sína í yfirhöfnum á 
ganginum. Við reyndum að meta hvað þetta væru mikil 

verðmæti og komust við að því að í þessu tilfelli væru um 
300 þúsund krónur í símum á ganginum sem einhver 
gæti tekið sem ætti leið hjá. Við áætluðum að verðmæti 
símanna sem nemendur væru með í skólanum öllum 
gæti verið um 7 milljónir því að ef hver sími kostar að 
meðaltali 20.000 kr. og 90% nemenda eru með síma sem 
eru um 370 þá er það niðurstaðan. Annars eru reglur um 
notkun farsíma þannig að nemendur í 8. til 10. bekk 
mega ekki hafa kveikt á farsímum í kennslustundum en 
yngri nemendur mega ekki hafa kveikt á farsímum sínum 
á skólatíma. Þegar nemendur brjóta reglurnar eru 
símarnir teknir af þeim og óskað eftir því að foreldrar 
sæki símana. Stundum eru gerðar undantekningar frá 
þessari reglu og nemandi fær símann í lok skóladags. 
 

Við leyfum okkur að hlakka til vorhátíðar skólans sem 
verður laugardaginn 11. maí. 
 

Með vorlegri kveðju, 
Ásgeir Beinteinsson,  
skólastjóri 

 

Einstök stelpa 

Einu sinni var stelpa en ekki bara venjuleg stelpa því að 
hún kunni að breyta sér í hvað sem er. Hún átti heima í 
skógi og skrýtnasta tréð var með alls kyns mynstri. Þetta 
var klifurtré og hún átti heima í eggi sem hún hafði komið 
úr sjálf og hún hafði sett mold og strá yfir holuna sem 
hafði komið. Við eggið stóð steinn og eina skrautið var 
tré.    Álfheiður Andradóttir, 2. bekk 
 

 

Fallið (örsaga á Ólafsdögum) 
Móðir og dóttir bjuggu eitt sinn í kofa einum. En dóttirin 
var gjörn á að týnast og í grámóskulegu veðri varð 
móðirin einkar áhyggjufull og lagði af stað að leita 
hennar. En hún féll sjálf niður klett og dó. Yfirkomin af 
sorg lokkar hún ferðamenn niður klettinn í von um að 
finna týndu dóttur sína.     Sunneva Björk Helgadóttir, 9. bekk 

 

Kóngulóin og talandi froskur 
Einu sinni fór ég að skoða blómaálfa og talandi frosk. Ég 
fór með mömmu, ömmu, pabba, Helenu og Kristínu. 
Kóngurinn beið heima. Ég sá talandi froskinn segja, „ég 
er að fara heim“.                          Aron Freyr Elmers, 2. bekk 

Ólafsdagar 

Ólafsdagar, þemadagar Háteigsskóla, voru dagana 24. – 
26. apríl. Blandað var í hópa á milli árganga hjá 7. – 10. 
bekk, 4. – 6. bekk og hjá 1. – 3. bekk. Nemendur tóku þátt í 
alls kyns tilraunum með eðlisþyngd, raforku og fleiri krafta 
og er fjöldi mynda kominn á heimasíðu skólans. Þar voru 
búin til hljóðfæri með uppþvottahönskum og röri, gerð 
eldfjöll og dósasímar, skoðuð eðlisþyngd ýmissa vökva, 
fundið hvernig vatn þenst út við hita, bílar knúnir með lofti, 
búið til „slím“ og fallhlífar, farið í flugkeppni, framleitt 
stöðurafmagn og ótalmargt fleira.  
Nemendur 7. – 10. bekkjar unnu ýmis verkefni tengd 
Biophiliu sem er samstarfsverkefni Bjarkar Guðmunds-
dóttur, Háskóla Íslands og Reykjavíkurborgar, en 8. 
bekkingar hafa verið að vinna slík verkefni í tvær vikur. 
Verkefnið miðar að því að samþætta vísindi, tónlist og 
upplýsingatækni og hafði skólinn að láni kistu með 
spjaldtölvum og ýmsum kennslutækjum tengd efninu. 
Meðal annars bjuggu stúlkur í 8. bekk til gjörning með tón-
list og dansi. Þær sýndu gjörninginn á Barnamenningar-
hátíð í Iðnó og fengu mikið lof fyrir. Tunglið er stór þáttur í 
verkefninu og var eitt viðfangsefni unglinganna að búa til 
örsögur um drauga, en eins og margir vita þá verða slíkar 
sögur oft til í tunglskininu. Margar sögur eru komnar á 
heimasíðu skólans, en tvær þeirra birtast líka hér á öðrum 
stað í Háteigi. Hópur nemenda gerði heimildarmynd um 
verkefnin í kringum Biophiliuna og er hún væntanleg á 
heimasíðuna. Einnig verður hún sýnd á vorhátíð skólans 
ásamt myndinni „12 spora dans Háteigsskóla“. 

 

Álfagull 
Einu sinni voru álfar sem áttu gull. Þá kom dreki sem vildi 
eiga gullið. Hann spúði eldi svo álfarnir komust ekki að 
gullinu. Álfarnir áttu eina hetju. Hún náði gullinu af 
drekanum.             Bryndís Rósa Árnadóttir, 2. bekk 

 

Stærðfræðikeppni grunnskólanna 
Stærðfræðikeppni grunnskólanna hjá MR fór fram fyrir 
páska en verðlaunaafhending var sunnudaginn 6. apríl. 
Nemendur okkar stóðu sig frábærlega eins og alltaf. 
Emil Fjóluson Thoroddsen í 7. SM sigraði í keppni 8. 
bekkinga.  
Í keppni 9. bekkinga lenti Hallgrímur Kjartansson í 3. sæti, 
Hallbjörg Embla Sigtryggsdóttir í 4. sæti og Kristján Albert 
Kristinsson lenti í 10. sæti – öll í 9. SA. 
Þessum nemendum og öllum þátttakendunum í stærð-
fræðikeppninni er óskað innilega til hamingju með góðan 
árangur og kjark til að taka þátt í keppninni.     

Helgi Baldursson, kennari 
 

Af hverju? 
Af hverju allt þetta stress? 

Getur enginn hérna verið hress? 
Af hverju fara allir í stríð? 

Getur tilveran ekki verið blíð? 
Af hverju snýst allt um aura? 

Getur ekkert til dæmis snúist um maura? 
En nú er heilinn minn alveg að springa! 

Í lækninn ég ætla að hringja… 
Iðunn Gígja Kristjánsdóttir, 7. bekk 

 
 

Drekasaga 
Einu sinni var dreki sem var mjög stór. Hann var með 
börn í maganum. Hann hlakkaði til að fá börnin. Drekinn 
átti mikið gull. Hann lá alla daga á því. Hann ætlaði að 
leyfa drekabörnunum að synda í gullinu.    

Kristín Malmquist, 2. bekk 

 

Kertið (örsaga á Ólafsdögum) 
Einu sinni voru hjón. Þau höfðu átt langa ævi saman. Þau 
hétu Jón og Sigrún. Konan var orðin svo þreytt á 
karlinum að á endanum drap hún hann með kerti þegar 
þau ætluðu að hafa notalega stund saman. Dagarnir liðu 
og konan hélt lífi sínu áfram. Seinna á kvöldin þegar 
konan var að fara að sofa kviknaði á kertinu og það mátti 
heyra röddina hans hvísla, "Sigrún"... 

Auður Helgadóttir, 8. bekk 

Gull og gimsteinar 
Einu sinni voru námumenn. Þeir náðu í helling af gulli og 
öðrum verðmætum. Þeir reyndu að ná stórum hlutum af 
þessum verðmætum. Þeir voru að búa til skartgripi úr 
þessu eins og hálsfestar og hringa og armbönd. Þeir 
ætluðu að selja skartgripina og fá pening og kaupa 
sterkari haka til að ná meiri verðmætum. 

Hilmar Hrafn Gunnarsson, 2. bekk 
 

        Töfrablómið 
        Lýstu litla blóm, 
        lýstu fyrir mig. 
        Græddu öll sár, 
        ver mér hjá. 

Jóhanna Teuffer, 7. bekk 

 

Nýsköpunarkeppni grunnskólanna 
Jóhann Breiðfjörð hjá Nýsköpun.net heimsótti 4. apríl alla 
bekki á miðstigi, þar sem hann kynnti fyrir þeim Ný-
sköpunarkeppni grunnskólanna sem er haldin árlega. 
Jóhann starfaði í 5 ár sem hönnuður, hugmyndasmiður 
og ráðgjafi hjá tæknideild danska leikfangafyrirtækisins 
LEGO (LEGO Technik). Hann sýndi nemendum vélmenni 
sem hann hannaði sjálfur. Í lok heimsóknarinnar fengu 
nemendur tækifæri til þess að segja frá og hanna sína 
eigin uppfinningu. Umsóknarfrestur er til 10. maí og geta 
nemendur fengið fleiri eyðublöð hjá ritara og skilað 
eyðublöðunum aftur til ritara þegar þeir hafa fyllt blaðið 
út. Frekari upplýsingar um keppnina er hægt að finna á 
síðunni www.nkg.is.  

 

Svarti Skuggi 
Einu sinni var beinagrind sem hét Svarti-Skuggi. Hann 
var að æfa sig að skjóta örvum. Örvarnar voru lifandi. 
Hann skaut óvart einni ör upp í loftið. Hún klessti á þyrlu 
sem beinagrind átti og hún klessti á bíl sem var með eld í 
baki og hún brenndi sig. Hún var með staf og það duttu 
steinar úr henni á mótorhjól sem ein beinagrind átti. 

Stefán Gunnar Maack, 2. bekk 

 

 

 
 

          Spakmæli mánaðarins:           
Ef þér líkar það góða sem þú sérð í öðrum, 

skaltu gera það að þínu. 
 

http://www.nkg.is/

